
Тақризи 
муассисаи пешбар-Институти забон ва адабиёти ба номи Рӯдакии 
Академияи миллии илмҳои Тоҷикистон ба диссертатсияи Кенҷаева 
Озодамо Убайдуллоевна дар мавзуи “Вижагиҳои сарфӣ ва луғавии 
феълҳои таркибии номй дар насри бадеии Сотим Улуғзода” барои 
дарёфти дараҷаи илмии номзади илми филология, аз рӯйи ихтисоси 
10.02.01-Забони тоҷикӣ

Омӯзиш ва пажуҳиши осори шоирону нависандагони тоҷик яке аз 
масъалаҳои муҳим буда, дар ташаккул ва таҳаввули забон нақши муҳимро ба 
ҷо меоваранд. Бинобар ин, таҳлил ва таҳқиқи осори адибони адабиёти 
классикӣ ва нав имкон фароҳам меоваранд, ки вижагиҳои таркиби луғавии 
забон ва сарфу наҳви он ба таври дақиқ омӯхта шавад.

Дар садаи XX дар муҳити адабии тоҷик адибони шинохтае чун С.Айнӣ, 
Р.Ҷалил, Ҷ.Икромӣ ва амсоли инҳо ба майдон омаданд, ки дар ташаккули 
забони тоҷикӣ мақоми арзандаву судманди худро гузоштаанд. Дар радифи 
чунин адибони номвар нависандаи маҳбуби тоҷик С.Улуғзода низ ҷои 
махсуси худро дорад, ки тавассути осораш шуҳрати ҷаҳонӣ пайдо кардааст.

Мусаллам аст, ки феъл яке аз ҳиссаҳои муҳимтарини нутқ буда, дорои 
категорияҳои махсус мебошад ва амалу ҳолатро мефаҳмонад. Муҳаққиқ яке 
аз бахшҳои феъл, яъне вижагиҳои сарфӣ ва луғавии феълҳои таркибии 
номиро дар насри бадеии С.Улуғзода ба риштаи таҳқиқ даровардааст. Бо 
вуҷуди он ки роҷеъ ба паҳлуҳои гуногуни феъл донишмандон пажуҳишҳои 
зиёде ба анҷом расонида бошанд ҳам, вале феълҳои таркибии осори 
нависанда, бавижа хусусиятҳои сохторӣ ва маъноии ин навъи феълҳо аз 
мадди назари муҳаққиқони забоншинос дар канор мондааст. Навоварии 
илмии диссертатсия ҳам дар он инъикос меёбад, ки он бори нахуст аз ҷониби 
Озодамо Кенҷаева таҳлил ва баррасӣ гардидааст.

Мавзуи интихобнамудаи Кенҷаева О. хеле ҷолиб ва пураҳмият буда, 
пажуҳиши он, пеш аз ҳама, аз ду ҷиҳат афзалият дорад: 1.) таҳлил ва таҳқиқ 
дар пояи осори наср сурат гирифтааст; 2) пажуҳиш дорои хусусиятҳои 
сохториву маъноӣ ва грамматикии феълҳои таркибии номӣ бо ҷалби мисолҳо

аз осори як тан аз чеҳраҳои бузурги адабиёти асри XX тоҷик- С. Улуғзода ба 
риштаи таҳқиқ даромадааст.

Аз мундариҷаи диссертатсия маълум мешавад, ки унвонҷӯ дар 
таҳқиқоти худ асосан ба маводи феълҳои таркибии номӣ такя намуда, 
вижагиҳои сохториву маъноӣ ва грамматикии онҳоро дар осори насрии 
устоди каломи бадеъ С. Улуғзода мавриди баррасӣ қарор додааст.

Диссертатсия аз муқаддима, ду боб, хулоса ва рӯйхати адабиёт иборат 
буда, ҳаҷми умумии он 172 саҳифаи чопи компютериро ташкил медиҳад.

Дар қисмати муқаддима роҷеъ ба аҳамияту дараҷаи пажуҳиши мавзуъ, 
ҳадафу вазифаҳои таҳқиқот, асосҳои назариявӣ ва методҳои пажуҳиш, 
нуктаҳои асосии ба ҳимоя пешниҳодшуда, навгонии илмӣ ва аҳамияти 
назариявию амалии пажуҳиш ва монанди инҳо маълумот ироа гардидааст.

Боби якуми диссертатсия “Хусусиятҳои сарфии феълҳои таркибии 
номӣ дар насри бадеии Сотим Улуғзода” унвон дошта, аз чор фасл иборат 
мебошад. Фасли аввал “Афкори назарии муҳаққиқон доир ба феълҳои 
таркибии номӣ” номгузорӣ шуда, дар он унвонҷӯ дар бораи асару мақолаҳои 
забоншиносон, ки ба сарфу наҳв таваҷҷуҳ зоҳир кардаанд, маълумот додааст.

Фасли дуюм “Умумият ва тафовути феълҳои таркибии номӣ бо 
ибораҳои фразеологии феълӣ” буда, дар ин ҷо мансубияти ҷузъҳои номии 
феълҳои таркибӣ ба ҳиссаҳои нутқ, сохт ва маънои луғавии онҳо баррасӣ 
шудааст. Инчунин, муҳаққиқ барои тақвияти андешаҳояш аз осори 
С.Улуғзода ҳамчун намуна мисолҳои зиёд овардааст, ки ин аз савияи дониши 
хуби унвонҷӯ дарак медиҳад.

Дар фасли сеюм, ки “Сохтори сарфии феълҳои таркибии номӣ” ном 
дорад, ин ҷо феълҳоро муҳаққиқ аз ҷиҳати сохт гурӯҳбандӣ намуда, таҳлил 
кардааст.

“Ҷузъи феълҳои таркибӣ” фасли чоруми боби якум буда, дар ин қисмат 
25 феъли ёридиҳанда, ки дар ташаккул ёфтани феълҳои таркибии номӣ дар 
осори насрии нависанда ба кор рафтаанд, таҳлил ва таҳқиқ шудааст.

Боби дуюм “Таҳлили луғавию маъноии феълҳои таркибии номӣ дар 
насри бадеии Сотим Улуғзода” ном дорад ва аз ҳафт фасл таркиб ёфтааст. 
Дар ин боб сермаъноии феълҳои таркибии номӣ, муродифшавӣ ва 
зидмаъноии онҳо, ҳамгуншавӣ, дар шаклҳои асл ва маҷоз омадани феълҳои 
таркибӣ, серистеъмол ё камистеъмол будани ин навъи феълҳо, баромади 
ҷузъҳои номӣ, яъне тоҷикӣ ва иқтибосии онҳо маълумоти муфассал дода 
шудааст.

Ба ҳамин минвол, Озодамо Кенҷаева дар радифи маводи таҳқиқотии 
хеш муайян намудааст, ки бархе аз феълҳои таркибии номӣ мутааллиқ ба 
худи нависандаанд, чунки дар осори адибони дигар ба мушоҳида намерасанд.

Дар қисмати хулоса мазмуну муҳтавои диссертатсия дар дувоздаҳ банд 
натиҷагирӣ шудааст.

Унвонҷӯ дар таҳқиқоти худ асосан ба маводи феълҳои таркибии номӣ 
такя намуда, вижагиҳои сохториву маъноӣ ва грамматикии онҳоро дар насри 
бадеии устоди каломи бадеъ С.Улуғзода мавриди баррасӣ қарор додааст.

Муҳаққиқ то қадри имкон кӯшиш кардааст, ки ба ҳалли масъалаҳои 
зерин комёб гардад: 1) мавқеи феълҳои таркибии номии дар насри 
С.Улуғзодаро дар системаи забони адабии тоҷикӣ муайян намояд; 2) 
вижагиҳои сохториву маъноӣ ва грамматикии феълҳои таркибии номиро дар 
таркиби луғат, ифода, ибора, морфология ва синтаксис дар мисоли эҷодиёти 
яке аз адибони маъруфи садаи XX С.Улуғзодаро муқаррар созад; 3) нақш ва 
саҳми ин устоди суханро дар мавриди ташаккул ва таҳаввули забони адабии 
тоҷикӣ арзёбӣ намояд.

Бояд гуфт, ки ҳадаф ва вазифаҳои диссертатсия ба воситаи таҳқиқи ду 
боб ва ёздаҳ фасли он амалӣ гардидааст.

Мусаллам аст, ки ҳар як адиб ҳам бо сохтаву бофтаи худ, ҳам бо такмил 
додани маънои воҳидҳои лексикиву дастурии мавҷуда барои рушди забон 
саҳми муайян ва махсусе мегузорад. Унвонҷӯ барои исбот ва тақвияти 
андешаҳои худ дар диссертатсия мисолҳои зиёдеро роҷеъ ба феълҳои 
таркибии номӣ аз насри бадеии С.Улуғзода ҳамчун намуна овардааст, ки ин 
нуқта ҳам аз савияи дониши хуби ӯ дарак медиҳад.

Ҷанбаи илмии назариявӣ ва амалии диссертатсия мувофиқи матлаб буда, 
нигорандаи он аз сарчашмаҳои асосӣ ва муҳимми марбут ба мавзуъро 
мавриди баҳрабардорӣ қарор додааст.

Дастовардҳои муҳаққиқи диссертатсия дар омӯзиш ва пажуҳиши бархе аз 
масъалаҳои забоншиносии тоҷик, бавижа хусусиятҳои маъноӣ ва 
грамматикии феълҳои таркибии номӣ дар насри бадеии С.Улуғзода нақши 
боарзишу судманде хоҳад гузошт.

Ҷанбаи илмиву назариявии диссертатсия, бандубасти он низ қобили 
дастгириву таҳсин буда, муҳаққиқи он дар ҷамъоварии мавод, гурӯҳбандӣ ва 
тахдилу таҳқиқи он заҳмати зиёд кашида, саранҷом ба ҳадафи дар назди худ 
гузоштааш ноил гаштааст.

Бо вуҷуди ин, дар баробари дастовардҳои боарзиш ва комёбиҳои 
судманди илмӣ дар масъалаи омӯзиш ва баррасии вазифаҳои таҳлили 
маъноиву грамматикии феълҳои таркибии номӣ дар осори насрии 
С.Улуғзода баъзе нуктаҳои баҳсталаб, ғалатҳои услубию мантиқӣ, имлоӣ, 
китобатӣ ва техникӣ дар диссертатсия ва автореферат роҳ ёфтааст, ки 
иборатанд аз:

1. Бандубасти баъзе ҷумлаҳо таҳрирталаб буда, аз ҷиҳати мантиқ ва 
услуб дар мавриди истифодаи ноҷои феълҳо коҳиш ёфтаанд: Соли 1953 дар 
китоби “Очеркҳо оид ба грамматикаи забони тоҷикӣ” забоншинос 
А.З.Розенфелд бо ФТ-ро феълҳои мураккабтаркиб меномад (саҳ. 20). Ин 
ҷумла ба таври зайл баён мегардид, беҳтар мебуд: Забоншинос 
А.З.Розенфелд дар китоби худ “Очеркҳо оид ба грамматикаи забони тоҷикӣ” 
(1953) ФТ-ро феълҳои мураккабтаркиб меномад. Ё ин ки: дар асари 
Б.Шарифов “Хусусиятҳои морфологии “Бадоеъ-ул-вақоеъ”-и Восифӣ” доир 
ба сохти феълҳо маълумоти аниқтар медиҳад, мебошад, ки аз тарафи иншо 
шудааст (саҳ.24). Ҳамин гуна ҷумлаҳо дар саҳифаҳои 17, 75, низ ба 
мушоҳида мерасанд.

2. Муҳаққиқ дар баъзе мавридҳо иқтибосҳоро дар дохили нохунак 
наовардааст: саҳ. 101, 142.

3. Такрори манобеи илмӣ дар бархе аз ҷойҳо мушоҳида мешавад. 
Масалан, сарчашмаҳое, ки дар банди дараҷаи таҳқиқи мавзуъ (саҳ.7-8) сабт 
шудаанд, онҳо дар боби якуми диссертатсия (саҳ. 16) айнан омадаанд.

4. Дар диссертатсия ва автореферат ғалатҳои имлоӣ, техникӣ ва китобатӣ 
роҳ ёфтааст: саҳ. 28, 29, 78, 81, 95, 145,147,148,150,151,152,153.

5. Дар рӯйхати адабиёт:
а) дар баъзе сарчашмаҳо макони чоп (нашриёт) ва саҳифаҳо нишон дода 

нашудааст;
б) ҷо-ҷо хронология ва алифбо риоя нагаштааст;
в) дар овардани ихтисораи авторефератҳо якрангӣ ба мушоҳида 

намерасад:
1 .Автореф.дис.канд.филол.наук (саҳ. 166).
2.АКД (саҳ.166).
3 .Автореф.канд.дис.(саҳ. 167).
Албатта, эродҳои баёнгардида ба ҳеҷ ваҷҳ қимати назариявию амалии 

диссертатсияро халалдор намекунанд.
Мазмуну мундариҷаи диссертатсия ба фишурдаи он, ки бо ду забон: 

тоҷикӣ ва русӣ таълиф шудааст, мувофиқат мекунад ва муҳтавои он 
мақолаҳои ба нашррасонидаи муҳаққиқ, ки дар маҷмуъ 6 ададро ташкил 
медиҳанд, пурра инъикос мекунанд.

Диссертатсияи Кенҷаева Озодамо бо ихтисоси илмии интихобнамудаи 
муаллиф мувофиқат менамояд. Мавзуи диссертатсия ва мазмуну муҳтавои он 
ба доираи мавзуъ ва масъалаҳои таҳқиқӣ, ки дар шиносномаи ихтисоси 
идмии 10.02.01- Забони тоҷикӣ таъйин шудааст, комилан мувофиқат 
мекунад.

Диссертатсияи таҳқиқотии Кенҷаева Озодамо дар мавзуи “Вижагиҳои 
сарфӣ ва луғавии феълҳои таркибии номӣ дар насри бадеии Сотим Улуғзода” 
таҳқиқоти анҷомёфта ба ҳисоб рафта, посухгӯ ба талаботи Комиссияи олии 
аттестатсионии назди Президенти Ҷумҳурии Тоҷикистон мебошад ва 
нигорандаи он сазовори дарёфти дарҷаи илмии номзади илми филология аз 
рӯйи ихтисоси 10.02.01,- Забони тоҷикӣ аст.

Тақриз дар ҷаласаи шуъбаи забони тоҷикии Институти забон ва 
адабиёти ба номи Рӯдакии АМИТ муҳокима гардидааст. Дар ҷаласа 9 нафар 
иштирок доштанд. Натиҷаи овоздиҳӣ: “тарафдор” 9 нафар, “муқобил”- нест 
“бетараф” - нест суратҷаласаи № 4 (23) аз 24.02. 2023.

Раиси ҷаласа:
мудири шуъбаи забони тоҷикии 
Институти забон ва адабиёти 
ба номи Рӯдакии АМИТ, 
номзади илми филология Мирзоев Сайфиддин

Ташхисгар:
ходими пешбари илмии шуъбаи 
забони тоҷикии Институти забон ва 
адабиёти ба номи Рӯдакии АМИТ, 
номзади илми филология
Котиби ҷаласа:
ходими калони илмии шуъбаи 
забонҳои бостон ва ориёии ИЗА 
ба номи Рӯдакии АМИТ, 
номзади илми филология У, /

Тӯраев Бурҳониддин

Мамадаминова Замира

Суроға: 174025 Ҷумҳурии Тоҷикистон 
Ш. Душанбе, хиёбони Рӯдакӣ, 21 
Тел: 227-27-52
Сайт: ЬЬ://апг1.Ҷ
Е-таП: §ауГ уа£поЬ@тай.ги
Тел: 919-80-38-20

Имзоҳои С. Мирзоев, Б. Тӯраев,
3. Мамадаминоваро тасдиқ мекуна^^***”'^^^ 
Сардори шуъбаи кадрҳои ИЗА ба и 
Рӯдакии АМИТ С

АИ илола Нарзиқулова


